
Los Angeles, 1984ko uda. XXIII. Olin-
piar Jokoak AEBetako hirian egin zi-
ren eta McDonald's frankiziak mar-

ketin kanpaina berezia prestatu zuen 
horiei lotuta: "Urratu eta irabazi" mo-
duko txartelen bidez, bezeroek Big Mac 
bat jasoko zuten doan AEBek urrezko 
domina irabaziz gero, patatak, zilarrezko 
domina lortuz gero, eta freskagarria, do-
mina brontzezkoa bazen. Txartelaren zati 
ezkutuan diziplina olinpiko jakin baten 
izena zegoen, eta etxekoek kirol horretan 
domina lortzeak ematen zuen metalari 
zegokion saria jasotzeko aukera. 

Beraz, kanpainaren arrakasta, kostua 
eta errentagarritasuna AEBek irabazi-
ko zuten domina kopuruaren arabera-
koa zen. Zenbat domina izango ziren eta, 
ondorioz, doan zenbat produktu banatu 
behar zituzten zuzen aurreikustea fun-
tsezkoa zen. Horretarako 8 urte atzera 
egin behar izan zuten, 1976ko jokoetara, 
1980ko Moskuko jokoei boikota egin bai-
tzieten AEBek. Montreal 76an AEBek 94 
domina irabazi zituzten. Erreferentzia 
egokia zirudien, testuingurua kontuan 
hartu gabe. Baina testuingurua oso kon-
tuan hartzekoa zen: Gerra Hotza ez zen 
oraindik bukatu eta lau urte lehenago 
AEBak izan ziren sobietarrei boikota egin 
zietenak.

Horregatik, McDonaldseko marketin 
arduradunez gain, inor gutxi harritu zen 
1984ko maiatzaren 8an, suziri olinpi-
koa Los Angelesera abiatzearekin bat, 
Altzairuzko Oihalaz bestaldetik boiko-

tak iristen hasi zirenean. SESB izan zen 
jokoetan parte hartuko ez zuela esaten 
lehena; 1976an lehenengo postua lortu 
zuen domina-zerrendan, 125 ale bildu-
ta. Eta aleka-aleka boikot gehiago iritsi 
ziren: Alemaniako Errepublika Demokra-
tikoa (90 domina 1976an), Polonia (26 
domina), Txekoslovakia (8 domina)...

Guztira jasotako 14 boikotek joko 
haietan domina lortzea erraztu zuten 
eta, azkenean, AEBek 174 irabazi zituz-
ten, McDonaldsek aurreikusitakoaren 
ia bikoitza. Horrek esan nahi zuen doan 

banatutako produktuak ere bikoiztu 
behar izan zituztela. Eta okerragoa izan 
zitekeen, blokeko beste kirol potentzia 
batzuek parte hartu izan ez balute. Erru-
maniak, Txinak eta Jugoslaviak, hiruen 
artean, 100dik gora domina eraman zi-
tuzten.

McDonaldseko arduradunek ez dute 
sekula publikoki aitortu kanpaina hark 
utzitako zuloa zenbatekoa izan zen. "AE-
Bek irabazten dutenean, zuk irabaziko 
duzu" zioen kanpainaren leloak; "eta guk 
galduko dugu" gehitu behar zioten. 

AEBek irabazi,
McDonaldsek galdu

Maien hirietako parkeak
Duela hainbat mende, Tikal eta beste 
hiri maia handi batzuek dozenaka mila-
ka biztanle, errepideak, plaza zolatuak, 
piramideak eta ehunka etxebizitza zi-
tuzten. Eta Cincinnatiko unibertsitateak 
Tikalen egin berri duen ikerlan baten 
arabera, parkeak ere bazeuden hiri 
horietan. Lurreko estratuetako landa-

re arrastoen DNA ikertuz ondorioztatu 
dute hiria edateko urez hornitzen zuten 
urmaelen inguruan hainbat zuhaitz, be-
lar eta lore espezie landatu zituztela, 
batetik,  eta, bestetik, zolatutako kale eta 
plazen artean oihan natural zati batzuk 
ere propio utzi zituztela. Baina ez dakite 
parkeok publikoak ziren ala ez. 


